Kitba ta' Awtobijografija
Kriterji abinati mal-ġeneru:
8.3a Nirranġa dak li ktibt skont is-sekwenza, l-informazzjoni u l-ideat b’mod loġiku u koerenti minn paragrafu għal ieħor, u f’relazzjoni mal-kitba sħiħa.
8.3e Nikteb kitbiet aktar kumplessi skont in-natura tal-kitba espożitorja.  Eż. awtobijografija


Titlu: Ikteb l-awtobijografija tiegħek. Semmi deċiżjonijiet importanti li ħadt f’ħajtek u kif affettwawk.








Imla l-informazzjoni fl-ispazju t’hawn taħt biex tifforma l-pjan għall-kitba.

3. Il-qofol: X’ġara biex ħadt deċiżjoni li bidlitli ħajti?
mort għand zijuwi, esperjenzajt il-ħajja kwieta tal-kampanja, ħdimt ma’ zijuwi, ħallejt il-professjoni t’avukat u ddeċidejt li mmur ngħix fil-kampanja

2. Il-binja għall-qofol: Nitkellem dwar xogħli u niddeskrivi jum tipiku ta’ xogħol:
avukat, dejjem mifni fix-xogħol, m’għandi ħin għalxejn ħlief għal xogħli

4. Wara l-qofol: Kif qed inqatta’ ħajti llum? 
nieħu ħsieb il-baqar u l-mogħoż, nagħmel il-prodotti tal-ħalib





5. Il-Konklużjoni: Kif qed inħossni llum?
kuntent minkejja t-tbatija fiżika
1. L-Introduzzjoni: Nintroduċi lili nnifsi u ngħid xi ħaġa dwari:
Bernardo, 38 sena, żewġ ħuti bniet ikbar minni



Jisimni Bernardo Ferrante. Għandi 38 sena. Twelidt u trabbejt Ruma. Meta kont żgħir kont nattendi skola tas-sorijiet. Għandi żewġ ħuti bniet ikbar minni li meta konna żgħar u kienu jinvolvuni f’xi praspura minn tagħhom, kienu jaraw kif jagħmlu biex iwaħħlu fija iżda jien minn dejjem kelli moħħi jilħaqli. Mhux ta’ b’xejn studjajt għal avukat f’Sapienza Università di Roma.
Qattajt tlettax-il sena naħdem bħala avukat f’kumpanija legali fiċ-ċentru ta’ Ruma. Kuljum kont ngħix bl-istess rutina tas-soltu. Kikkra capuccino mill-kaffetterija ta’ ħdejn l-uffiċċju, ġirja lejn l-uffiċċju għal xi laqgħa jew fuq l-iskrivanija wiċċi quddiem il-kompjuter qalb muntanja karti ma jispiċċaw qatt! L-istress tal-ħajja kien qed jifnini. Meta kont immur id-dar, kont nistabat fuq is-sufan u ġieli kont nispiċċa norqod fuqu sa filgħodu. Allaħares kont miżżewweġ għax lanqas kien jirnexxili nsib ħin għal familti.
B’xorti tajba ħajti nqallbet ta’ taħt fuq wara btala ta’ ftit jiem f’Calascio. Kien z-ziju Paolo li stedinni biex inqatta’ ftit jiem fir-razzett tiegħu u ta’ martu Stellina. Fil-kwiet tal-kampanja, ’il bogħod mill-ġenn tal-belt urbana ta’ Ruma, ħassejtni kuntent u rilassat. Minkejja l-protesti ta’ zijuwi, waqt il-btala kont ngħinu fix-xogħol tiegħu tar-razzett. 
Dan kollu ħajjarni nieħu deċiżjoni li biddlitli ħajti. Ftit xhur wara ddeċidejt li nitlaq mix-xogħol ta’ avukat u nibda kapitlu ġdid f’ħajti. Wara li tkellimt ma’ zijuwi, dan aċċetta li mmur naħdem miegħu fir-razzett. Illum il-ġurnata xogħli hu li nindokra l-merħliet ta’ baqar u mogħoż. Filgħodu naħleb il-baqar u l-mogħoż u wara noħodhom jirgħu fil-kampanja. Tgħallimt kif nagħmel prodotti tal-ħalib bħall-ġobon u l-irkotta. Dawn huma wħud mill-prodotti li minnhom naqilgħu l-għajxien tagħna.
Nammetti li ħafna mill-kollegi ma qablux mad-deċiżjoni tiegħi iżda llum ngħid li minkejja li xogħli fir-razzett hu fiżikament iebes, jagħtini sodisfazzjoni ħafna akbar mix-xogħol li kelli qabel. Dan ix-xogħol jimxi mal-istaġuni u man-natura għalhekk mhuwiex xogħol ta’ rutina. Nista’ ngħid b’wiċċi minn quddiem li qatt ma ħarist lura minn din id-deċiżjoni li nibdel xogħli.

